
Autismoa 
Maite dut, baina ez dut maite 

AUTISTEN ANAI-ARREBAK. Anai-arreba autistarekin bizi diren haurren egoera aztertu dute Iruñean Anfas elkartearen jardunaldietan; errealitatea onartzeko bideak behar dituztela azpimarratu dute adituek 

EDURNE ELIZONDO - IRUÑEA 

Ni baino zaharragoa da, baina nik baino zailtasun gehiago ditu gauza asko egiteko. Lagundu nahi dut. Baina, aldi berean, gorroto diot askotan. Berak bereganatzen du arreta osoa. Eta ni zer?». Bertak idatzi du ipuina. Claudia bere ahizpari buruz. Anfas elkarteko psikologo Sonia Ganuzak irakurri du, elkarte horrek Iruñean egunotan autismoari buruz egin dituen jardunaldietan. Adimen urriko pertsonak artatzen ditu Nafarroan elkarte horrek. 

Bertaren egoera berdina bizi dute Ivan Merino eta Rebeca Aramendia haur nafarrek. Merinok hamabi urte ditu. Sei urteko anaia du. Adrian. «Hiperaktiboa da, eta autismoaren hainbat ezaugarri ditu». Aramendiak hamar urte ditu; zaharragoa da Alberto bere anaia.Hamabi urte ditu. «Autismoaren ezaugarriak ditu».Anfas elkartearen jardunaldietan parte hartzen duten dozenaka lagunen aurrean lotsarik gabe agertu dira bi haurrak. Denak haiei so dira, baina horrek ez omen ditu beldurtzen. Segurtasunez erantzuten dituzte Sonia Ganuzak egiten dizkien galderak. Haiek dira protagonista. Haiek bereganatzen dituzte begiradak. Eta hori gustukoa dute, antza denez.Arreta. Gurasoen arreta, batez ere. Familiako kide batek autismoa duenean, arazo bilakatu daitekeen kontua. «Autistak jasotzen ohi du gurasoen arreta gehiena. Ondorioz, anai-arrebak daudenean, haien burua bazter utzita senti dezakete».Egoera horri aurre egiteko, hain zuzen ere, etxeko gazteenentzako tailerrak antolatzen dituzte Anfas elkarteko psikologoek. Beren kasua bakarra ez dela ikas dezaten haurrek. Anai-arreben egoerari buruz xehetasun gehiago jaso dezaten. Errealitatea onartzen ikas dezaten. Autismoak zer erran nahi duen ohar daitezen. Tailer horretan asko ikasi du Aramendiak. «Anaia errespetatzen». Neskatoaren anaiak ez du hitz egiten. Ez da ibiltzeko gai. «Elkarrekin aritzen gara jolasean, eta paseoan joaten gara». 

Autismoa zer den ikasi 

Bera baino zaharragoa da anaia, eta, ondorioz, autismoaren berri pixkanaka-pixkanaka jaso du Aramendiak, adinak gauzak ulertzeko gaitasuna eman dion neurrian. Bestelakoa da Merinoren kasua. Mutikoak sei urte zituen Adrian bere anaia gaztea jaio zenean. 

«Bederatzi urte nituen gurasoek anaiaren arazoaren berri eman zidatenean». Duela urtebete hasi zuen Merinok tailerra. Eta pozik joaten da. Anaiari buruz asko hitz egiten du: «Marraztea gustatzen zaio. Eta mugitzen diren gauzei so gelditzea».Anaiaren egoerari aurre egiten ikasi du mutikoak, baina ez da beti erraza izan. «Pazientzia izaten ikasi behar izan dut, anaia ez baita geldirik egoten!». Hamabi urte besterik ez ditu, baina argi du eskolan bere anaiaren kontura txantxak egiten dizkiotenei zer erran behar dien: «Ez gara berdinak, baina ez gara ezberdinak ere». Hori ikasi du.Aramendiak ikasi du beste leziorik: «Ez naizela bakarra. Beste haur askok dutela anai-arreba autista». Neskak, halaber, badaki anaiaren gaitzarentzat sendagairik ez dela, eta onartu du, hamar urterekin, haren etorkizunak kezkatzen duela.Kezka hori partekatzen dute Aramendiaren egoera berdinean diren haur gehienek. Hori ikasi du Sonia Ganuzak Anfas elkartearen tailerraren eskutik. Komunikazioa, halaber, senitartekoen kezka bilakatzen ohi da. «Haurrek, askotan, ez dakite anai-arrebarekin komunikazioa lortzeko zer egin. Ez dakite nola jokatu, nola lortu haien arreta».Tailerrean, erantzunak ematen saiatzen da Ganuza. «Funtsezkoa da autismoari buruzko informazio zabala ematea haurrei. Horrek eguneroko egoerei aurre egiteko tresnak ematen dizkie».Merinorentzat eta Aramendiarentzat baliagarri izan dira tresna horiek. Zalantza izpirik gabe erran du neskatoak, jardunaldietan bat egin duten guztien aurrean: «Asko maite dut anaia». Horrela amaitu nahi izan du. Deus gehiago erantsi gabe
